
Slide 1    Pengenalan
Saya mengucapkan terima kasih kepada para hadirin sekalian yang sudi datang ke syarahan Naib canselor tahun 2009, terutamanya para pelajar yang sedang bercuti ulangkaji untuk memulakan peperiksaan semester minggu depan. Syarahan ini menjadi tradisi tahunan Naib Canselor membentangkan idea dan wahana bagi kita memusatkan  fikiran bersama-sama melangkah meneruskan perjuangan membawa UKM 
ke puncak kegemilangan. 
Slide 2 
Pada syarahan tahun lepas kita telah memulakan azam memperkuatkan  asas yang telah lama dibina  dan memilih strategi untuk memecut 
ke hadapan dengan memantap dan menambahbaik kualiti proses utama Penyelidikan, Pendidikan dan Khidmat serta menfokus usaha dalam lapan nic dan beberapa projek pemaju.

Pencapaian kita setakat ini membakar semangat dan memberi keyakinan kita akan terus mara dalam landasan yang berkesan.

Slide 3   Pencapaian : Penyelidikan 

Dari penyelidikan berbanding tahun 2006, kita telah berjaya meningkatkan perolehan dana sumber luar, bilangan penerbitan makalah yang terindeks dalam Scopus dan ISI, bilangan sebutan (citations) dalam Scopus dan ISI. Kita juga berjaya meningkat jumlah  pingat dalam pameran penyelidikan sama ada di dalam negara atau luar negara. Kita telah meningkatkan harta intelek, malah kekal kedudukan sebagai “Top Malaysian Applicant Who Filed Patent/Utility Invention (UI) Application” pada tahun 2008.

Penubuhan Unit Pemindahan Teknologi bagi mengelola syarikat start-up dan Taman Teknologi UKM telah  menarik rakan pengkomersilan bagi beberapa produk melalui usahasama, dan pelesenan.   

Slide 4  Pencapaian : Pendidikan

Dari segi pengajaran-pembelajaran Pusat Pengajian Siswazah Perniagaan (UKM-GSB) diiktiraf Kerajaan sebagai top business school. Semua program pengajian diubahsuai dengan keperluan Kerangka Kelayakan Malaysia (KKM/MQF) dan kita sedang bersiap sedia untuk mendapat status swa akreditasi. Beberapa kaedah inovatif diperkenalkan yang menekankan  pembelajaran di komuniti, industri dan keusahawanan.  Sistem penilaian diperkemaskan dengan mewujud  pelengkap ijazah atau degree supplement yang memaklumkan pencapaian pelajar dalam aspek-aspek generik seperti kepimpinan, penyelesaian masalah, komunikasi, kerja berpasukan, dan sebagainya.  Untuk memupuk perpaduan dan kesukarelawanan, program homestay bersama Majlis Pertubuhan Wanita Kebangsaan (NCWO) diwujudkan; Bagi menyambut strategi pembelajaran sepanjang hayat, dasar program kembangan dimantapkan. Antara hasil yang kita lihat adalah peningkatan enrolmen pascasiswazah, pelajar kedoktoran dan pelajar antarabangsa.  

Slide 5
Pencapaian : Khidmat

Dari segi khidmat tautan dengan industri dan masyarakat dipertingkatkan secara strategik; Kerjasama dengan industri menambahbaik  pembangunan kurikulum, penyelidikan dan inovasi, memudahkan penyebaran idea dan hasil penyelidikan untuk digunakan; meningkatkan penempatan industri bagi pelajar dan tenaga akademik serta membantu industri menjalankan latihan dan rekrutmen siswazah.

Jaringan masyarakat membolehkan kepakaran UKM menyumbang kepada program hubungan lestari masyarakat-universiti bagi pembangunan masyarakat, contohnya kampung angkat Kundang Hulu. Ia juga memudahkan sumbangan UKM kepada badan bukan kerajaan seperti MERCY Malaysia dalam menangani bencana serta menjalankan penyelidikan pengurangan-risiko bencana, di dalam dan luar negara. 

Slide 6   Kemajuan Lapan Nic

Dari segi kemajuan nic kita berjaya menubuh 180 kumpulan dan kelompok penyelidikan multidisiplin yang menjurus kepada masalah atau isu keutamaan peringkat negara dan global; 

Nic diperkasa melalui peruntukan dana untuk beberapa aktiviti seperti menyedia ’road map’, menampung geran penyelidikan serta membantu  pengoperasian, contohnya mengundang penyelidik pelawat, menghadiri seminar dan membina jaringan. Cara mengagih dana akan diperkemaskan lagi untuk menyokong konsep multidisplin.
Kita telah mewujudkan Kerangka Penilaian Penyelidikan UKM (KPPU) berasaskan nic dan merupakan universiti pertama yang berbuat demikian. Penialaian menunjukkan 12% kumpulan penyelidikan mencapai tahap 4 dan 5 dari skala 1-5, yakni satu prestasi yang menandakan potensi tinggi menghampiri taraf dunia.
Sebagai RU prestasi keseluruhan melebihi 85% walaupun ada beberapa komponen yang perlu dipertingkatkan. 

Secara keseluruhan nic memudahkan pemindahan hasil penyelidikan untuk kegunaan, mahupun dalam penggubalan dasar atau ciptaan sains kepada masyarakat dan industri;
Slide 7
Kemajuan Projek Pemacu Pusat Kecemerlangan

Dari segi kemajuan projek pemacu, kita telah menubuh lapan pusat kecemerlangan baru sejak 2006, di samping pusat dan institut yang sedia ada. Pusat-pusat  kecemerlangan tersebut menjalankan penyelidikan pelbagai disiplin di perbatasan  ilmu.  Contohnya Pusat Kemahiran Pembedahan Termaju berjaya menarik pakar terkemuka pembedahan dunia dari luar negara dan diiktiraf sebagai pusat latihan  pembedahan termaju serantau oleh Karl Storz, syarikat pembuat alat endoskopi. 
Sebuah lagi pusat top-down, Pusat Permata Pintar  mengiktiraf kepakaran UKM dalam bidang kanak-kanak pintar dan cerdas, sedang dalam proses penubuhan.
Slide 8  Projek Pemacu Lain
Dari segi menguasai bahasa global Kolej Kediaman diangkat sebagai English Speaking Zone. Program dwi-ijazah dengan universiti luar negara diperkukuhkan dan program mobiliti Pelajar atau UKM-Global Student Mobility Partnerships Program digubal untuk menaja pelajar UKM ke luar negara dan untuk menarik pelajar luar mengikuti kursus 
di UKM.  Empat jurnal UKM terindeks dalam skopus.

Syabas dan tahniah kepada semua. 
Slide 9  Kerangka Syarahan
Hari ini kita merenung semula kemajuan dan kekuatan yang dibina sejak dulu untuk terus ke hadapan. Konteks perubahan pun sudah berubah, justeru kita perlu mengukuhkan  landasan yang dibina dengan mengutarakan konsep ekosistem ilmu UKM sebagai wahana membina momentum menatar keunggulan universiti.
 Slide 10
Konteks Perubahan

3 April 2009 adalah tarikh peristiwa bersejarah. Sekali lagi dunia menyaksi peralihan kuasa pucuk kepimpinan Malaysia yang licin, tenang dan tertib. Ini memberi implikasi kepada konteks perubahan di UKM.
Slide 11   Gagasan Transformasi Negara
Perdana Menteri baru, Dato’ Sri Mohd Najib Tun Abdul Razak membawa gagasan  

”Satu Malaysia, Rakyat Didahulukan, Pencapaian Diutamakan”. 
Ini adalah tekad untuk membina perpaduan sebagai asas kekuatan, membentuk Kerajaan peka dan berkhidmat untuk semua rakyat, serta memberi keutamaan kepada pemantauan hasil dan natijah prestasi sebagai pengukuran kebertanggungjawaban.
Gagasan ini mengajak seluruh warga Malaysia merentasi lapisan masyarakat untuk bersama sama 

melaksanakan satu transformasi besar untuk 
membangunkan negara ke tahap yang lebih tinggi demi kemakmuran, keselamatan dan kesejahteraan masyarakat. 

Slide 12  Tuntutan Transformasi Negara
Asas negara sudah lama terbina dalam bentuk Perlembagaan Persekutuan, Rukun Negara, Wawasan 2020, Misi Nasional dan beberapa dokumen dasar lain. 
Apa yang diungkapkan Dato’ Sri Najib adalah pendekatan baru untuk mengharungi samudera bergelora, terutamanya krisis ekonomi sedunia, perubahan landskap politik dan tuntutan rakyat yang berpendidikan lebih tinggi.

Tuntutan ini adalah untuk menikmati keterlibatan, ketergolongan, pemerkasaan dan tafsiran demokrasi terkini. 
Perdana Menteri memahami bahawa ikrar  Satu Malaysia, Rakyat didahulukan, Pencapaian diutamakan memerlukan pendekatan yang mencakupi lingkaran tiga faktor. 
Yang pertama adalah  parti politiknya yang perlu mengembalikan perjuangan ke landasan asal yang terbukti telah  menawan hati rakyat; 
justru parti yang bernafas baru menguasai Kerajaan memberi perlindungan dan perkhidmatan kepada semua rakyat tanpa mengira penyokong atau lawan;
 natijahnya  rakyat terus memberi sokongan kepada parti mentadbir Kerajaan. 
Di dalam lingkaran ini rakyat sentiasa didahulukan. Dengan mengutamakan prestasi, kita akan mencapai Satu Malaysia.

Slide  13  Tuntutan Transformasi UKM
UKM juga berada di ambang transformasi gergasi berasaskan landasan yang sudah terbina. Gagasan dan pendekatan ”Satu Malaysia, Rakyat Didahulukan, Prestasi Diutamakan” adalah juga perjuangan UKM selaku  
universiti terpilih yang memartabat bahasa Melayu di mercu sistem pendidikan negara serta menyejagat ilmu dalam acuan kebangsaan. Ini adalah watikah rakyat sejak penubuhannya. 

Menyahut gagasan Perdana Menteri Satu Malaysia, 

Memerlukan misi memartabat bahasa Melayu sebagai bahasa ilmu, diperluaskan  bagi menonjol UKM selaku ikon identiti negara dalam membentuk masyarakat dinamis, berilmu, berakhlak mulia, bersatu padu dan berminda global.  Perluasan ini selaras statusnya sebagai universiti penyelidikan dan satu-satunya universiti kebangsaan yang tekad bersama-sama universiti terkehadapan dunia. 
Rakyat didahulukan adalah misi penting UKM 
yang lahir pada 18 hb Mei 1970, UKM hasil semangat aspirasi Raja-Raja Melayu sejak 1903 dan perjuangan para nasionalis dan rakyat biasa sejak 1918. Mereka  mengidam sebuah universiti menggunakan bahasa Melayu di kemuncak sistem pendidikan negara.  Kita membalas dengan meletakkan kepakaran, akal fikiran dan amal jerih bagi pembangunan masyarakat sebagai misi penting UKM.
Pencapaian diutamakan menekankan keprihatinan UKM kepada perancangan dan pelaksanaan dasar, strategi dan program yang menekankan aspek kualiti dan pencapaian mengikut penunjuk prestasi yang ditetapkan.   
Slide  14   Ambang 40
Kita sekarang berada di ambang 40 tahun kewujudan UKM. Dengan menyerap gagasan Satu Malaysia, Rakyat didahulukan Pencapaian diutamakan, saya pasti kita boleh mara meletak UKM selaku universiti penyelidikan sederap dengan universiti terkehadapan dunia
tanpa mengorbankan perjuangan terdahulu, malah memberi dampak yang besar.  
Slide 15   Visi Perubahan
Visi perubahan kita meletakkan UKM selaku universiti penyelidikan 
di pentas global.
Dalam visi ini UKM melambangkan ikon identiti negara dan tonggak perpaduan negara bangsa yang maju menerobos sempadan ilmu dengan jati diri serta berkeyakinan tinggi sederap dengan universiti terkehadapan dunia menjelang 2018.  

Inilah kebitaraan UKM yang berpandukan lima tonggak kecemerlangan institusi, governans, kepemimpinan, akademia, pengajaran dan pembelajaran, penyelidkian dan inovasi.
Slide 16  Matlamat UKM
Dalam menuju ke visi 2018, kita memperkukuhkan lima matlamat UKM untuk  bertekad menjadi universiti terkehadapan. 
Slide 17
Mensejagatkan Khazanah Bangsa
Dalam menterjemahkan matlamat ini dalam visi perubahan, kita berpeluang keemasan memperjuang khazanah bangsa di pentas global. 
Khazanah yang menjadi labuhan rakaman pemikiran tentang jati diri, maruah bangsa, pembangunan ekonomi, negara bangsa dan  penjanaan korpus ilmu  dapat disejagatkan dalam acuan identiti kebangsaan. 
Ini akan memikat seluruh dunia, tertarik belajar dari kita termasuk bahasa kita. 
Slide 18  Memartabatkan Bahasa
Ilmu global tidak relevan 
selagi tidak ditafsir, diadun dan digarap dalam konteks setempat 
yang proses pemutikannya terikat kepada bahasa watan, iaitu bahasa Melayu. 

Sebagai ikon negara, UKM juga peka dengan keperluan sejagat yang memihak kepada kekuatan kepelbagaian, justeru  meraikan penguasaan pelbagai bahasa selain Bahasa Inggeris, termasuk Bahasa Melayu.

Slide 19  Mengilham Harapan, Mencipta Masa Depan
Saudara saudari sekalian,

Tekad kita untuk maju sederap universiti terkehadapan dunia  memerlukan warga UKM kreatif mencari jalan ke hadapan dengan yakin, berani, penuh bijaksana dan beretika. 
Kita pegang kepada “Mengilham Harapan, Mencipta Masa Depan” sebagai nilai perubahan yang mengutama pembangunan dan sumbangan modal insan 
serta kesatuan warga UKM dalam tekad mencapai matlamat serta hala tuju.  
Kita yakin setiap warga UKM mempunyai potensi dan bakat serta  nilai pegangan suci yang kesemuanya ini,  jika dipupuk, diasuh dan dikembang akan menjana masa depan yang cerah bagi diri sendiri, UKM,  negara dan masyarakat global. 
Adalah menjadi tanggungjawab UKM menyediakan sekitaran yang memberi peluang menyubur segala kebolehan supaya setiap warga UKM yakin inilah tempat kebolehan dan bakat mereka dipupuk, labuhan warga berkarya dan berjaya dalam karyaan tersebut. 

Slide 20   Strategi Ekosistem Ilmu UKM

Sekarang saya mengajak saudara saudari sekalian menghayati bersama saya kerangka transformasi yang ingin saya utarakan, yang kita jenama Ekosistem Ilmu UKM. 
Slide  21   Teruskan Usaha, Lakukan Dengan Lebih Baik
Wahana ini diterajui dua strategi besar.  Strategi pertama memantapkan proses utama Penyelidikan, Pendidikan dan Khidmat dengan memberi tumpuan kepada usaha inovatif dan penambahbaikan kualiti untuk meningkat prestasi.  
Dalam kata lain, teruskan usaha, lakukan dengan lebih baik.

Slide 22
Lapan Nic 
Strategi kedua adalah pemecutan dengan memilih lapan nic multidisplin yang mengkaji isu-isu berkepentingan kebangsaan dan global. Tujuan nic adalah memberi dampak lebih, memudah pengagihan sumber secara berkesan dan meningkatkan perhubungan dengan pihak luar.
 Nic yang dikenalpasti cukup mencakupi dan tiada siapa yang harus terasa tidak tergolong. 

Slide 23  Projek Pemacu Transformasi

Strategi pemecutan kedua adalah pelaksanaan projek pacuan bertujuan meningkatkan kadar perubahan dengan pantas. Projek pacuan dipilih berdasar  tanggungjawab menunai misi kebangsaan, mempunyai daya saing di arena antarabangsa yang berdampak besar, bingkas diurus kerana tidak terlalu besar, justeru meningkat prestasi secara lonjakan. Hal sedemikian, genting  untuk kelestarian program transformasi kerana memboleh pulangan segera yang membina momentum untuk perubahan lebih besar. Projek pemacu melega perasaan gusar dan mendorong yang lain mendakap perubahan. 
Turut dipilih sebagai projek pemacu adalah dua projek pengurusan perubahan; Jentera Transformasi mengurus dan mengemudi perubahan secara stabil dan Projek Pemerkasaan memantau pencapaian sasaran penunjuk prestasi mendokong lima tonggak institusi cemerlang. 

Slide 24    Ekosistem Ilmu UKM

Menghimpun strategi yang dihuraikan sebagai satu ekosistem ilmu, andaikan UKM seekor burung yang melayang tinggi 
secara terseimbang dan terfokus 
ke arah matlamat perubahan ke arah matlamat sebagai ikon identiti negara dan pembinaan negara-bangsa seperjalanan bersama universiti terkehadapan dunia 
dipandu sasaran lima tonggak kecemerlangan.  
Tunjang burung atau badan UKM adalah proses utama pendidikan, penyelidikan dan perkhidmatan, 
dibantu pelaksana sistem penyampaian berkesan. 
Dalam penerbangan ini kita kekal terfokus dengan gemblengan kepakaran pelbagai disiplin lapan nic yang memberi dampak lebih besar ke arah matlamat perubahan. Nic Jatidiri Kebangsaan, Negara Bangsa, Kepelbagaian Budaya dan Globalisasi mengemudi dan menjadi sauh agar lapan Nic UKM bergerak sederap dan segerak. 
Sayap burung merupakan projek Pemacu Transformasi yang membantu kita terbang lebih tinggi. Sayap kanan merupakan projek membangun jatidiri dan identiti masyarakat majmuk yang berdepan globalisasi dan kepelbagaian budaya untuk membina negara bangsa serta memartabat dan mengangkat bahasa dan tamadun Melayu ke gelanggang dunia. 
Sayap kiri mengimbangi penerbangan dengan projek-projek seperti pusat kecemerlangan nic, jaringan luar negara, lonjakan sebutan, penandaarasan antarabangsa dan bahasa global yang melonjak UKM ke kecemerlangan global. 
Di bahagian ekor adalah projek Jentera Transformasi untuk mengurus perubahan dan mengemudi penerbangan secara stabil serta projek pemantauan pemerkasaan lima tonggak institusi cemerlang.  Sepintas lalu mata kita mengimbas sekitaran mencari peluang-peluang baru untuk diterokai, cabaran yang perlu dihadapi dan ancaman untuk ditangani. 

Slide 25  Penunjuk Prestasi : Tonggak Kecemerlangan Ekosistem Ilmu UKM  

Sejajar semangat, Satu Malaysia, Rakyat didahulukan, Pencapaian diutamakan, penerbangan ke arah mercu kegemilagan memerlukan penunjuk prestasi dan hasil sasaran yang akhirnya menyumbang kepada pengukuran kecemerlangan institusi sederap universiti terkehadapan dunia. 
Prestasi tidak boleh diukur semata-mata dengan pemeringkatan atau ranking. Tetapi pasti jika kita menetapi sasaran yang ditetapkan, pemeringkatan kita akan bertambahbaik.

Lima tonggak kecemerlangan yang dipilih selaras tonggak kecemerlangan dalam Pelan Tindakan Strategi Pengajian Tinggi Negara 2007-2010. Izinkan saya menghuraikan secara ringkas perkara yang diutamakan dalam lima tonggak ini.
Slide 26  Governans
Dari segi governans atau tadbir urus, punca dan bidang kuasa, kriteria dan prosedur, tanggungjawab serta hubungkait di antara pihak luar seperti Kementerian Pengajian Tinggi serta agensi-agensi lain dengan pihak dalaman UKM , serta hubungkaitan  di antara kita di dalam UKM diperjelaskan.

Justeru tanggungjawab Lembaga Pengarah UKM (LPU), Naib Canselor dan ahli pengurusan tertinggi, ahli Senat, Dekan, Pengarah dan lain-lain diperjelas supaya semua diperkasa ke arah autonomi bagi menjalan tugas secara profesional, penuh wibawa, dengan cepat, tepat, telus dan berkebesanan tinggi.  
Cakupan tanggungjawab  termasuk merangka hala tuju strategik, mengurus pencapaian dan risiko institusi, membangun kumpulan pemimpin serta proses peralihan tugas, menggubal dasar dan mengurus sumber manusia, memilih dan mengambil pelajar, mengurus kewangan berpandu piawai akauntabiliti, menjana dana bagi memperteguhkan autonomi kewangan dengan melibat alumni serta pengkomersilan kepakaran melalui perundingan dan program latihan serta output penyelidikan.

Slide 27  Kepemimpinan 
Dari segi kepemimpinan, wujud program latihan bakat 

melahir ramai pemimpin pelapis pelbagai bakat di pelbagai peringkat 

wujud pula proses pemilihan, pemupukan, penilaian dan pembaharuan yang

 menghasil barisan pemimpin berkaliber 
barisan pemimpin ini mampu menjadi agen perubahan yang dapat mencapai matlamat strategik universiti, menangani perubahan, meningkat sumber kewangan, mentadbir urus dan melaksana sistem penyampaian terbaik.

Terdapat KPI untuk memasti akauntabiliti kepimpinan
Slide  28
 Akademia
Dari segi akademia, 
budaya cemerlang dan sikap profesionalisme ditunjuk melalui tercapainya lebih 70% ahli berkelayakan akademik tertinggi dan berpengalaman luas,

wujudnya program pembangunan termasuk pementoran, laluan pengayaan kerjaya dari segi profesionalisme akademik (pengajaran dan penyelidikan), pengalaman industri dan kolaborasi antarabangsa. 
Turut wujud ialah prosedur pelantikan berdasar merit yang menarik profesor ulung dan penyelidik terbaik dunia, 
Terdapat hasil seperti pengiktirafan melalui liputan dan sebutan dalam jurnal, serta terdapatnya beberapa anugerah kecemerlangan.  

Slide 29   Pengajaran dan pembelajaran
Dari segi pengajaran-pembelajaran, 
semua program pengajian berteras hasil pembelajaran 
yang  memupuk insan seimbang dan holistic.

Pendekatan pengajaran dan pembelajaran mewujud pelbagai pengalaman dan kaedah pembelajaran, termasuk e-pembelajaran serta pembelajaran di komuniti dan industri. 

Pelajar juga didedah kepada kepelbagaian budaya dengan program mobiliti, pemindahan kredit dan program dwi-ijazah. 

Ko kurikulum menampil kesukanan,  kesenian dan kebertanggungjawaban sosial

Peluang pelajar menguasai beberapa bahasa disediakan. 

Sistem penilaian kemas mengukuhkan keperluan hasil pembelajaran. 

Hasilnya diukur melalui siswazah yang yakin dengan ilmu, mahir berfikir dan menyelesai masalah, petah berkomunikasi termasuk dalam Bahasa Inggeris dan kegunaan ICT, berkeusahawanan, beretika dan bernilai murni keterlibatan sivik. 

Lebih 70% graduan UKM mendapat pekerjaan sesuai dengan tahap pendidikan dalam tempoh  enam bulan graduat. 

Dari segi kualiti, UKM mencapai status swa-akreditasi. Lebih 70% program pengajian mendapat pemeringkatan tinggi. Pasca siswazah antarabangsa mencapai sasar 40% dan 10 orang PhD bergraduat bagi setiap  pensyarah. Perpaduan dan harmoni wujud di kalangan pelajar. Hubungan alumni diperkukuhkan.

Slide 30
Penyelidikan dan inovasi

Dari segi penyelidikan dan pembangunan, terdapat pengukuhan nic, pemantapan pengurusan, penyediaan kemudahan infrastruktur, peralatan dan sumber serta sokongan kepada projek pemacu transformasi diteruskan sehingga 

UKM mencapai prestasi universiti penyelidikan bertaraf dunia. 

Antara  Output termasuk 
wujudnya bilangan besar penyelidik yang berminat dan berdedikasi 
kejayaan menarik sekurang-kurangnya dana RM 200 juta setahun, terdapat sekurang-kurangnya lima pusat kecemerlangan diiktiraf masyarakat dunia termasuk yang memartabat bahasa dan tamadun Melayu, menghasil  pascasiswazah yang menyumbang kepada sasaran 50 RSE setiap 10,000 tenaga kerja, mendaftar sekurang-kurangnya 30 harta intelek setahun, mengkomersialkan 5% inovasi penyelidikan melalui beberapa kaedah (contohnya pelesenan, syarikat terbitan universiti, usahasama), menerbit artikel dan sebutan setaraf universiti  50 terbaik dunia, semua jurnal terbitan UKM terindeks, membangun taman teknologi UKM, menjalin kerjasama erat dengan industri, kerajaan, universiti dalam dan luar negara dan pelaksana lain untuk menyubur penyelidikan dan sistem inovasi negara.

Slide 31  Fasa Transformasi

Dengan meletak 2018 sebagai tahun sasaran, kita mempunyai lebih kurang 10 tahun penerbangan ke mercu kegemilangan. Sekarang saya akan memaparkan satu lakaran perjalanan, bagi kita semua menghayati supaya menawan imaginasi  dan memudah ingatan tentang pelaksanaan ekosistem ilmu UKM. 
Lakaran ini akan ditera secara meluas untuk memujuk dan meyakin warga UKM, transformasi bukannya  proses menakut yang mengejut tetapi beranjak secara sistematik tapak demi tapak. 

Kita melayang tinggi dalam empat fasa perubahan ke  arah matlamat 
di langit biru dengan gerak tenang, terseimbang dan terfokus. Gerak tenang membayangkan penerusan usaha proses utama kita tanpa pelecokan (dislocation) besar yang menggerunkan. Terseimbang  bermakna kita memperjuang aspirasi kebangsaan dan antarabangsa. Fokus pula ialah usaha penggemblengan tenaga kepakaran pelbagai disiplin berpasukan dalam nic supaya tercapai dampak lebih besar.  
Layangan tinggi menggambarkan pemecutan kadar perubahan melalui beberapa projek pemacu. 

Fasa 1 membina di atas kejayaan lalu, meletak asas kukuh bagi UKM memulai perjalanan menjejak kelas dunia. Kita telah pun menunjuk pencapaian yang saya huraikan tadi. 

Fasa 2 membina momentum dengan mengenalpasti dan menangani rintangan kepada perubahan, dan melaksanakan strategi dan tindakan dalam ekosistem ilmu UKM. Pada tahun 2010 kira-kira 50% sasaran lima tonggak patut dicapai.

Fasa 3 meneruskan pelaksanaan tindakan fasa kedua dengan ubahsuaian dan penambahbaikan serta pemantauan untuk memastikan pemacuan pantas pelaksanaan tindakan tersebut. Menjelang 2013, kira-kira 75% sasaran lima tonggak kecemerlangan dicapai. 

Fasa 4 adalah fasa peneguhan dan kelestarian tindakan dari segi memperkukuh lima tonggak institusi cemerlang sehingga mencapai 100% sasar 
 menjelang 2018. Kita melayang di langit biru yang melambangkan blue ocean dan kita sentiasa mengimbas sekitaran mencari peluang-peluang baru untuk diterokai, berwaspada cabaran  yang perlu dihadapi dan ancaman untuk ditangani. 

Slide 32    Membina Momentum Menatar Keunggulan
Apakah yang perlu dilakukan bagi membina momentum menatar keunggulan, berlandasakan ekosistem ilmu UKM?

Cabaran utama fasa ini ialah mengenalpasti dan menangani rintangan kepada pembudayaan kecemerlangan dengan meningkatkan kefahaman serta kemahiran bagi menangani perubahan.
Slide 33  Tanggungjawab Bersama
Pelan Transformasi bukan tanggungjawab Naib Canselor 
dan pengurusan atasan universiti semata-mata. 
Pelaksanaannya, jelas dan nyata, memerlukan penyelarasan rapi pemimpin dan pekerja di setiap aras dan unit organsisasi. 
Semua warga perlu memahami bukan sahaja hala tuju strategik UKM, bahkan memastikan  tindakan seharian kita menyokong hala tuju dan strategi tersebut. 
Slide 34
 Sehaluan 


Semua mesti sedar jika  kita bergerak ke arah yang sama, 
kita menjana hasil amat bernilai tinggi 
 berkesan  dari segi mendahului pesaing, 
mengenalpasti peluang baru, meningkatkan keberkesanan pengoperasian, 
tepat mengagih masa, tenaga, wang dan kemudahan

serta dapat menangani  cabaran baru seperti kegawatan ekonomi.

Slide 35   Faktor Penghalang

Kita juga sedar perasaan gusar dan takut adalah faktor utama menghambat proses transformasi. 
Menghalang  kerana tidak tahu dan tidak memahami 
atau kurang keupayaan dan kemahiran.
Bimbang kerana sentiasa dinilai dan dipantau, 
mungkin kerja akan terjejas, bertambah atau menjadi tidak relevan. 
Takut  membuat keputusan atau memilih sesuatu tindakan kerana tidak berani menanggung risiko seperti kos menjadi lebih tinggi, terdapat kelewatan atau kegagalan.
 Ini semua adalah perasaan yang tercetus apabila menghadapi perubahan, apatah lagi transformasi yang lebih mencabar. 

Slide 36  Faktor Meyakinkan

Kita perlu memastikan warga UKM yakin ekosistem ilmu UKM akan menggembeleng pelbagai perspektif dalam proses transformasi. 

Perasaan mereka perlu diikat dengan meyakini semua bahawa UKM memperjuang kepentingan mereka dalam mengejar kecemerlangan. 

Wadah ikatan adalah penting untuk menyalur dan mengongsi wawasan perubahan, 
membina sebuah budaya yang menyedia warga UKM siap siaga untuk berubah, 
mempunyai set-minda terfokus 
dan budaya kesegeraan. 

Slide  37 Strategi Set Minda

Hapuskan Budaya “buta tuli menurut perintah”. Hapuskan tabiat mengambil tindakan dengan ungkapan “NC suruh”.
Ganti  dengan budaya keterlibatan,  sedia menerima penilaian dan kritikan sebagai maklumbalas positif, dan bersama-sama mencari penyelesaian inovatif yang menambah nilai.
Keterlibatan dipupuk melalui governans dan sistem komunikasi terbuka yang  menggalak warga  menyoal atau menanya, membincang dalam sekitaran  menghormati pendapat berbeza,  menyediakan ruang warga berkreatif dan mencuba tanpa kongkongan 

Kita perlu mengurangkan perasaan bimbang
 dengan membantu warga UKM menambah pengetahuan dan kemahiran, serta membina kemahiran mengurus risiko. Amalan musyawarah sangat digalakkan kerana dapat memupuk kepimpinan organisasi, nilai dan budaya serta kerja berpasukan. 

Paling penting kita perlu menyediakan sekitaran selamat untuk mencuba.
Ini dilakukan dengan mewujud garis panduan dan alat tertentu seperti Manual Transformasi dan pelan komunikasi.
Jika semua ini dilakukan kita meyakinkan warga UKM sesuatu tindakan adalah baik dan mereka selamat dan selesa mengambil risiko serta mempunyai masa depan cerah dalam proses transformasi. 
Slide 38  Alat Mengemudi Transformasi
Dua alat penting akan dimantapkan dalam fasa ini bagi memastikan proses transformasi dilaksana secara teratur dan terlibat. Alat tersebut adalah Manual Transformasi 
dan Pelan Komunikasi.  
Alat ini akan menambah nilai kepada alat sedia ada seperti  Pangkalan Data Sistem Maklumat, Pembangunan Modal Insan dan Pengurusan Bakat, Laporan Nilaian Prestasi Tahunan (LNP), kriteria dan prosedur kenaikan pangkat, hadiah, bonus dan sistem ganjaran penerbitan, kualiti dan inovasi, serta jejakan hasil penerbitan dan lain-lain alat yang juga akan terus dimantapkan.

Slide 39  Manual Transformasi 

Manual Pelan Transformasi (MPT) berbentuk portal atas talian 

bertujuan membekal maklumat untuk meningkat kesedaran tentang strategi transformasi, 

serta membantu TNC dan  setiap PTJ menterjemah strategi kepada tindakan tertentu di peringkat masing-masing  yang juga membabitkan setiap warga UKM  

& dihubungkan kepada portal.

Portal  bersifat dinamik untuk memboleh pelan diubahsuai dari masa 
ke semasa mengikut keadaan.
Portal ini mengintegrasi saluran pelan komunikasi yang termasuk emel, gerbang sms, facebook, twitter, forum, blog, internet messaging dll aplikasi.

Slide 40    Pengurusan Strategi Transformasi
Kerjasama di semua peringkat universiti , setiap TNC, setiap PTJ, setiap tenaga akademik, pentadbir, kakitangan sokongan dan pelajar amat perlu bagi mengisi portal dengan maklumat berkaitan pelan tindakan masing-masing serta melaksana, memantau, menilai,  menambahbaik dan mengubahsuai tindakan jika perlu. 

Setiap Timbalan Naib Canselor bersama pelaksana di PTJ menyediakan pelan tindakan mengikut portfolio dan projek pemacu masing-masing, selaras ekosistem ilmu UKM sehingga ke tahap PTJ. 
Isian pelan setiap PTJ & ketua projek pemacu termasuklah matlamat, strategi pelaksanaan, penunjuk prestasi dan sasaran mengikut fasa transformasi.
Mereka juga memastikan peruntukan dan pengagihan sumber mencukupi bagi pelaksanaan. 
Sistem maklumat eksekutif mengumpul dan mengolah keseluruhan maklumat bagi menilai pencapaian batu tanda lima tonggak kecemerlangan UKM.
Aktiviti diadakan bagi memastikan semua  terlibat dan beriltizam mengambil tindakan yang sesuai di peringkat masing-masing bagi menyumbang kepada prestasi UKM secara menyeluruh. 

Slide 41   KPI
Kekeliruan tentang KPI harus dihapuskan. Setiap PTJ, Fakulti dan Institut serta kumpulan penyelidikan Nic menyediakan sasaran KPI yang menyumbang kepada sasaran  UKM secara keseluruhan.
 Akhirnya semua KPI menyumbang kepada pencapaian 5 tonggak kecemerlangan UKM. 
Justeru setiap PTJ menggubal strategi bagi mencapai sasar mengikut ekosistem ilmu UKM. 
Pencapaian KPI bukan secara bersaing atau berlumba sesama sendiri sehingga menjejas pencapaian UKM sendiri. 

Malahan kita akan menyediakan ganjaran bagi Fakulti dan Institut yang menyokong strategi UKM, contohnya lagi banyak penyelidik menyertai kumpulan multidisplin, lagi banyak ganjaran diperoleh fakulti.

Slide 42

Pemantapan Nic
Nic mestilah mengekalkan sifat multidisiplin dan tumpuan kepada masalah atau isu negara atau global dan meliputi proses penyelidikan, pendidikan dan khidmat. 
Kelompok penyelidikan berteraskan disiplin dalam takrifan khusus mungkin lebih sesuai 
wujud di fakulti sahaja.
Sebagai contoh nic pertama  mungkin dikelompokkan  mengikut tema atau isu besar sama ada di peringkat individu, keluarga atau komuniti, serta di peringkat kebangsaan atau global 
yang boleh menarik minat dan menggabung penyelidik pelbagai disiplin seperti kesihatan, pendidikan, hak asasi, ekonomi, perniagaan dan agama.  
Sebaliknya, mungkin kelompok penyelidikan nic pertama dikemudi sekumpulan institut penyelidikan mengikut tema tertentu, contohnya yang merangkumi isu perpaduan, dampak globalisasi, diplomasi dan perdagangan  antarabangsa.  
Pengurusan nic akan dikaji semula dari segi governans supaya peranan penyelaras dan hubungan dengan fakulti dan institut lebih jelas dan selari. Penyelaras adalah malim atau ”thought leaders” yang bijak menggubal kerangka konseptual dengan keluasan tema atau isu bagi nic, yang relevan bagi keperluan masakini dan masa depan, yang merangkumi penyelidikan, program pendidikan dan khidmat pelbagai disiplin.
Slied 43
Pelan Komunikasi

Pelan komunikasi penting untuk 
memperkasa dan melibat semua warga UKM yang kaya dengan idea  dalam proses transformasi. 
Sistem komunikasi dua hala  harus mencungkil idea-idea ini bagi menjaya dan mempercepatkan proses transformasi 
Budaya keterlibatan penting untuk menjana komitmen sejati dari segi sumbangan masa, tenaga dan bakat yang terikat kepada emosi sayang, taat dan hormat. 

yang memberi erti kepada ungkapan Mengilham Harapan, Mencipta Masa Depan.

Slide 44  Iktibar Daripada Barack Obama

Dalam menyediakan pelan komunikasi kita patut ambil iktibar daripada strategi Presiden Barack Obama yang menggabung teknologi dengan kaedah politik akar umbi untuk berhubung dengan  penyokong sebagai pengalaman harian. 
Kempen beliau telah memecah rekod penjanaan dana dan mempengaruhi jutaan manusia kepada pemikiran beliau sehingga memilih beliau sebagai presiden. 

$150 juta dollar dijana dalam satu bulan;  lebih $500 juta diderma oleh tiga (3) juta orang dalam 21 bulan; enam (6) juta derma yang kurang daripada $100 dollar dalam 21 bulan; beliau membina pangkalan data e-mel seramai 10 juta penyokong; terdapat hampir satu juta (sekarang hampir 6 juta) kawan dalam Facebook dan 14 juta orang telah menonton  video bermuzik sebuah ucapan kempen. 
Slide 45  Aplikasi Strategi Obama
Mengikut Richard Mintz, Pengarah,  Blue State Digital, New York, syarikat yang mengendali  aspek teknologi kempen Obama, “organisasi yang  ahlinya mempunyai komitmen dengan emosi kuat dan kesetiaan tak berbelah-bagi amat sesuai mengguna program komunikasi kempen Obama”.  
Kita pasti akan berjaya mengguna teknologi  dan pendekatan yang sama dalam proses transformasi UKM. 

Tiada siapa yang boleh mempersoalkan komitmen dan kesetiaan warga UKM untuk mencapai kecemerlangan institusi.  
Malahan, besar kemungkinan, jika tidak mengguna internet dan teknik perlombongan data, kita tidak akan mencapai hasrat UKM sederap universiti terkemuka menjelang 2018.  

Slide 46  Cabaran Kepimpinan

Fasa kedua transformasi sangat mencabar dari segi kepimpinan kerana sekitaran dalaman berubah-ubah, selari dengan perubahan pesat sekitaran luar.
 Justeru, cetusan konflik dalaman dan krisis dari hari ke hari perlu ditangani segera dan secara bijak. 
Kepimpinan mesti menguasai dan mengutarakan isi kandungan pelan transformasi, dengan yakin dan penuh minat untuk bertindak sebagai sumber inspirasi, bersedia memberi nasihat, tunjuk ajar dan pementoran yang dicedok daripada pengalaman pahit dan manis, menunjuk sikap berani mencuba yang mengikat kepercayaan dan kekentalan azam menghadapi perubahan di kalangan warga UKM.
Kepimpinan harus berlaku di segenap peringkat organisasi, justeru pentingnya membina jisim kritikal bagi melaksana program transformasi. 

Slide 47     Gaya Kepimpinan
Dari segi gaya kepemimpinan saya umpamakan seorang pemain golf.
Sebelum bermain kita harus persiap diri dengan pengetahuan tentang lapangan permainan - par, indeks, lay-out, halangan dan tempat-tempat merbahaya.

Persediaan mental amat penting.

Pilihlah kayu golf paling sesuai - ini melambangkan alat, kaedah, pendekatan atau strategi terbaik bagi setiap keadaan,
Bersiap siaga untuk bermula - tee-up, lihat kepada sasaran, berdiri dengan betul, mata tertumpu kepada bola,
Mulakan pukulan atau tindakan dengan hayunan tenang, jangan paksa, mata masih tertumpu kepada bola,   
Hayunan diselesaikan atau follow through dengan cantik; jangan berhenti separuh jalan,
Jika pukulan tidak menjadi atau tidak sempurna, bertenang, jangan menyumpah, jangan  menyalahkan orang lain

Tatkala menempuhi kesulitan, seperti bola terkeluar padang atau fairway, jangan ambil risiko yang menyusahkan, 

Cari jalan terbaik keluar dari kesulitan dengan kembali  ke padang atau fairway. Elak dari mengulangi kesilapan,
Kalau membahayakan pemain lain, mohon maaf,
Hitung skor secara betul, jangan sekali-kali menipu.

Ucap terima kasih kepada semua pemain di akhir permainan

Slide 47
Rumusan
Negara dan UKM berada di ambang perubahan besar. 
Bagi kedua-duanya, asas sudah lama terbina. Apa yang diperlukan adalah pendekatan baru untuk mengharungi samudera bergelora, 
terutamanya krisis ekonomi sedunia, perubahan landskap politik dan tuntutan rakyat yang berpendidikan lebih tinggi. 
Gagasan ”Satu Malaysia, Rakyat Didahulukan, Pencapaian Diutamakan” turut diterap UKM kerana ini juga merupakan perjuangan UKM selaku universiti terpilih yang memartabat bahasa Melayu serta menyejagat ilmu dalam acuan kebangsaan. 
Malahan watikah rakyat ini diperluaskan untuk melambang keunggulan UKM sebagai ikon identiti negara dan tonggak perpaduan negara bangsa sederap dengan universiti terkehadapan dunia menjelang 2018.

Slide 48   Rumusan
Ekosistem ilmu UKM dibina berasaskan strategi memantap dan menambahbaik kualiti untuk meningkat prestasi proses utama (Penyelidikan, Pendidikan, Khidmat) serta strategi memacu perubahan melalui lapan nic dan projek pemacu transformasi yang akan melonjak universiti ke puncak kegemilangan. Kejayaan yang dicapai dalam fasa satu pelaksanaan ekosistem ilmu UKM memberi semangat dan meyakinkan UKM menjunjung nilai Mengilham Harapan, Mencipta Masa Depan dalam meneruskan perubahan dalam empat fasa berpandukan lima tonggak kecemerlangan institusi: governans berautonomi dan berakauntabiliti, kepimpinan berkaliber melalui sistem pemilihan, pemupukan, penilaian dan pembaharuan, tenaga akademik berbudaya cemerlang dan bersikap profesional,  sistem pengajaran-pembelajaran menghasilkan siswazah yakin dan berkompetensi global, penyelidikan dan pembangunan inovasi menjana kekayaan dan kesejahteraan masyarakat. 

Slide 49  Terima Kasih 
Terima kasih dan saya merakamkan penghargaan kepada semua warga UKM yang telah memberi komitmen, sokongan dan kerjasama dalam melaksanakan strategi dan mencapai sasaran yang telah ditetapkan. 
Terima kasih kepada semua yang memberi masa dan tenaga dalam menghasilkan syarahan dan bahan pembentangan hari ini.

Anda adalah permata UKM.

